
Метафарычнае мадэляванне вобраза чалавека ў беларускіх народных 

загадках 
 

А.А. СТАНКЕВІЧ 
 

Артыкул прысвечаны апісанню метафарычнага мадэлявання вобраза чалавека ў дыскурсе 
беларускіх народных загадак. У артыкуле адзначаецца, што асновай структурна-семантычнага 
мадэлявання загадак пра чалавека з’яўляецца метафарызацыя іх семантыкі, якая ўключае 
разнастайныя коды – антрапаморфны, зааморфны, арнітаморфны, фітаморфны і рэчыўны, што 
садзейнічаюць стварэнню маляўнічасці, выяўленчай выразнасці і экспрэсіўнасці выкладу зместу 
загадкі. Іншасказальныя вобразы, якія выкарыстоўваюцца ў дыскурсе беларускіх народных 
загадак пра чалавека і з’яўляюцца семантычнымі эквівалентамі, субстытутамі зашыфраванага 
дэнатата, даволі разнастайныя і ўзяты з паўсядзённага народнага жыцця. 
Ключавыя словы: загадка, дэнатат, іншасказальны вобраз, семантычны эквівалент, субстытут, 
рэпрэзентант, вербалізацыя, метафарычнае мадэляванне, антрапаморфны, зааморфны, арнітаморфны, 
фітаморфны і рэчыўны коды. 
 
The article is devoted to the description of the metaphorical modeling of the human image in the dis-
course of Belarusian folk riddles. The article notes that the basis of structural and semantic modeling of 
riddles about a person is the metaphorization of their semantics, including various codes – anthropo-
morphic, zoomorphic, ornithomorphic, phytomorphic and reification, which contribute to the creation of 
picturesqueness, visual expressiveness and expressiveness of the presentation of the content of the riddles. 
The allegorical images used in the discourse of Belarusian folk riddles about man are semantic equiva-
lents, substitutes for the encrypted denotation, quite diverse and taken from everyday folk life. 
Keywords: riddle, denotation, allegorical image, semantic equivalent, substitute, representative, verbalization, 
metaphorical modeling, anthropomorphic, zoomorphic, ornithomorphic, phytomorphic code and reification. 
 
Народныя загадкі, паводле меркавання фалькларыстаў, адносяцца да аднаго з самых 

старажытных малых жанраў вуснай народна-паэтычнай творчасці. Як адзначаюць даследчыкі, 
«загадка ˂…˃ пабудавана на іншасказанні, метафары, алегорыі, апісанні прадметаў, з’яў, 
жывых істот у мудрагелістай пытальнай або сцвярджальна-канстатуючай форме і патрабуе 
разгадкі, адказу, расшыфроўкі спецыяльна закадзіраванай інфармацыі» [1, с. 77]. 

У аснове загадкі, як і любога мастацкага вобраза, ляжыць супастаўленне розных рэалій, 
прадметаў, з’яў і дзеянняў паводле падобных або блізкіх знешніх ці ўнутраных якасцей і 
ўласцівасцей. Семантычную структуру народнай загадкі, як лічаць даследчыкі, можна 
разглядаць з пазіцыі ўзаемасувязі трох яе кампанентаў: загаданага аб’екта, або дэнатата; 
аб’екта, які замяшчае, ці кадзіруе дэнатат – субстытута, замяшчальніка, рэпрэзентанта, і 
так званага «вобраза», апісання, прымяняльнага да абодвух аб’ектаў [2, с. 198]. 

Тэматычны дыяпазон беларускіх народных загадак даволі шырокі, ён ахоплівае 
прадметы і з’явы аб’ектыўнай рэчаіснасці, разнастайныя рэаліі жыцця іх стваральнікаў. У 
цэнтры яго знаходзяцца загадкі пра прыроду, у якіх адлюстраваліся назіранні людзей за 
станам прыроды і яе зменамі на працягу года. Значная група загадак прысвечана прыладам і 
прыстасаванням сельскагаспадарчай працы, прадметам паўсядзённага побыту. Вызначаецца 
таксама  тэматычная група загадак пра чалавека. 

Аб’ектам аналізу ў дадзеным артыкуле з’яўляюцца беларускія народныя загадкі, 
змешчаныя ў зборніку «Загадкі» (серыя «Беларуская народная творчасць») [3], мэтай – 
апісанне тыпаў і спосабаў метафарычнага мадэлявання вобраза чалавека ў беларускіх 
народных загадках, якія яшчэ не былі прадметам лінгвістычнага аналізу. 

Многія даследчыкі фальклору адзначаюць высокае паэтычнае майстэрства 
стваральнікаў народных загадак. Як заўважае А.І. Гурскі, «загадкі вызначаюцца трапнасцю 
выразаў, афарыстычнасцю і сцісласцю формы. ˂..˃ У іх знайшлі выражэнне творчая 
фантазія, кемлівасць, дасціпны гумар народа, яго паэтычныя здольнасці» [4, с. 10]; «З усіх 

Известия Гомельского государственного университета  
имени Ф. Скорины, № 1 (136), 2023 

РЕПОЗИТОРИЙ ГГ
У И

МЕНИ Ф
. С

КО
РИНЫ



А.А. Станкевіч 106 

жанраў беларускага фальклору загадкі найлепшым чынам ілюструюць і пацвярджаюць 
незвычайныя моватворчыя здольнасці народа» [5, с. 210]. Адзначаныя якасці робяць 
актуальным, на наш погляд, даследаванне лінгвапаэтычных адметнасцей народных загадак. 

У сістэме сродкаў выяўленчай выразнасці дыскурсу народных загадак першаступеннае 
месца, па агульным меркаванні, займае метафара. «Метафара – душа загадкі. Зразумець 
метафару – значыць зразумець саму загадку, раскрыць яе сутнасць, вызначыць яе жанравыя 
адметнасці» [6]. 

Іншасказальныя вобразы народных загадак вельмі разнастайныя і, як правіла, узяты з 
паўсядзённага народнага жыцця. 

Паколькі загадкі маюць завуаляваную форму выкладу інфармацыі, а іх структурна-
семантычныя мадэлі заснаваныя на супастаўленні загаданага прадмета з яго семантычным 
эквівалентам на аснове падобных або блізкіх знешніх ці ўнутраных якасцей і ўласцівасцей, 
стану і дзеянняў, то слоўна-вобразныя сродкі ў іх адыгрываюць, акрамя выяўленча-выразнай, 
яшчэ і пазнавальную ролю – з’яўляюцца свайго роду падказкамі ў разгадванні, ствараючы 
своеасаблівы алгарытм разгадкі загаданага прадмета. 

Агульнай адметнасцю беларускіх народных загадак пра чалавека з’яўляецца 
комплекснае, складанае металагічнае апісанне загаданага дэнатата – антрапаморфнага 
вобраза. У большасці выпадкаў метафарычнае мадэляванне вобраза чалавека ўключае 
зашыфраваны пералік важнейшых частак цела чалавека, якія ўвасабляюцца ў форме 
прадметаў, пабудоў, прыродных з’яў: «На хадулях дзве махалкі, над махалкамі зявалка, над 
зявалкай два калодзезі, над калодзесямі дзве міргалкі, пад міргалкамі рошча, за рошчай 
чыстае поле, за полем лес. Чалавек» [3, № 831]. У дадзенай загадцы ланцужок метафар 
увасабляе вобраз чалавека у выглядзе іншасказальна названых частак цела чалавека – тулава: 
ногі, рукі; галава: рот, нос, вочы, бровы, лоб, валасы. Прычым, семантычныя эквіваленты 
загаданых дэнататаў матываваны выконваемым імі дзеяннем: хадулі – ад хадзіць, махалкі – 
махаць, міргалкі – міргаць або асацыяцый (падабенствам) з некаторымі аб’ектамі: калодзезі – 
сімвалізуюць вільготнасць носа, поле – гладкі характар ілба, рошча і лес – густату валасоў. 

Блізкай да папярэдняй па структуры з’яўляецца загадка «Стаяць вілы, на вілах шатун, 
на шатуне сапун, на сапуне глядун, на глядуне булава, на булаве драмучы лес. Чалавек» 
[3, № 833], у якой схема метафарычнага мадэлявання зашыфраванага дэнатата ўключае 
субстытуты, заснаваныя як на знешнім: вілы – ногі, булава – лоб, драмучы лес – валасы, так і 
ўнутраным (фукцыянальным) падабенстве: шатун – шатацца, хістацца, сапун – сапець, 
дыхаць, глядун – глядзець. 

У некаторых загадках рэпрэзентантамі завуаляванага дэнатата з’яўляюцца назвы 
пэўных пабудоў і іх частак: «Стаіць стоўб, а на тым стаўбу хата. Чалавек» [3, № 830]; да 
якіх могуць дадавацца фітаморфныя і зааморфныя намінацыі: «Стаіць дуб, на дубу клуб, на 
клубу лозы, на лозах козы. Чалавек»[3, № 829]. 

Працэс нараджэння чалавека і яго росту вобразна паказаны ў загадцы «Сорак нядзель у 
турме сядзіць, тры гады вісіць і так на свет выходзіць. Чалавек» [3, № 825]. Розныя стадыі 
ў жыцці чадавека – дзіцячы, дарослы і пажылы ўзросты адлюстроўваюцца ў загадцы «Хто 
ходзіць зранку на чатырох, днём – на дзвюх, а вечарам – на трох нагах? Чалавек у розным 
узросце» [3, № 820]. Прычым, гэтыя тры асноўныя этапы ў жыцці чадавека метафарычна 
вербалізуюцца ў паняццях зранку – у раннім дзіцячым узросце, днём – у дарослым, сталым 
стане, вечарам – у старасці. 

Асноўная маса народных загадак пра чалавека вербалізуе ў якасці дэнатата 
саматычную лексіку – назвы частак цела чалавека. У большасці з іх загаданым аб’ектам 
з’яўляецца галава, што падкрэслівае важнасць гэтай часткі цела. У асацыятыўна-сэнсавыя 
блокі пры метафарычным мадэляванні вобраза галавы ў народных загадках уключаюцца 
назвы канкрэтных прадметаў паўсядзённага народнага побыту: «У адным клубочку ды сем 
дырачак. Галава» [3, № 841]; «У адну пуньку ды сем варот. Галава» [3, № 843] «Гаршчочак 
вумён, сем дырачак у ём. Галава» [3, № 839]. У алгарытм разгадкі ўключаецца колькасны 
паказчык – сем дырачак, сем варот і ўласцівасць чалавека – вумён. 

Некаторыя загадкі пра галаву з’яўляюцца комплекснымі, у іх прысутнічае некалькі 
дэнататаў і адпаведна столькі ж іншасказальных эквівалентаў: «А на гары гай, пад гаем 
маргай, пад маргаем шмаргай, пад шмаргалам хапай. Галава і валасы, вочы, нос і рот» 
[3, № 845]; «Адзін голасна чытае, двое ў кніжку паглядае, двое трэціх слухае, а чацвёрты 
нюхае. Рот, вочы, вушы і нос» [3, № 849]. Пры гэтым увага акцэнтуецца пераважна на 
дзеянні зашыфраваных прадметаў. У асобных загадках пра галаву спалучаецца 
характарыстыка загаданых прадметаў з указаннем на іх дзеянне: «Густы лес, чыста поле, две 
лятаркі, адзін звон, два шнуры бялізны. Воласы, лоб, вочы, нос, зубы» [3, № 850]. 

Сустракаюцца і адмоўныя загадкі пра галаву: «Стаіць качан – не качан, ельнік – не 
ельнік, ні з’есць, ні ссеч, ні прайсціся. Галава» [3, № 848]. 

У загадках пра валасы акцэнтуецца квантытатыўная прыкмета дэнатата: «Жыву, жыву, 
а ліку іх не знаю. Што гэта такое? Валасы» [3, № 854], якая можа дапаўняцца лакатыўнай 
характарыстыкай: «Сто малайцоў на адным безгалоўі спяць. Валасы» [3, № 852]; «Як над 
намі – дагары нагамі. Валасы» [3, № 853]. 

Асаблівай вобразнасцю і выразнасцю вызначаюцца загадкі пра язык. У іх актыўна 
выкарыстоўваюцца зааморфныя метафары: «За саначкамі, за белым бярэзнічкам у сваёй 
бярлозе мядзведзь ляжыць. Язык» [3, № 879]; «За сцяною касцяною талалай брэша. Язык» 
[3, № 859]; «Паміж белымі бярозамі скакунец скача. Язык» [3, № 877]; «За белым бярэзнічкам 
тарарай жыве. Язык» [3, № 871]; арнітаморфныя: «За сцяною касцяною салавейка шчабеча. 
Язык» [3, № 856]; «За сцяною касцяной цецярук балбоча. Язык» [3, № 858]; метафарычнымі 
эквівалентамі загаданага прадмета могуць выступаць таксама канкрэтныя прадметы: «Ляжыць 
калода пасярод балота: не гніе, не сохне. Язык» [3, № 880]; «Пад печчу плашка ляжыць. Язык» 
[3, № 884]; «За сцяною касцяною балалайка йграе. Язык» [3, № 861]. Метафарычнае 
мадэляванне ў загадках пра язык суправаджаецца арэчаўленнем, апрадмечваннем, якое 
дадаткова «зашыфроўвае» асяроддзе, у якім знаходзіцца дэнатат: белыя бярозы, белы 
бярэнічак, касцяная сцяна = зубы; саначкі = сківіцы; бярлога, печ, балота = рот. У некаторых 
загадках пра язык характарыстыка зашыфраванага прадмета спалучаецца з указаннем на яго 
дзеянне: «Маленькі, красненькі, кароценькі, а пусці, то забрэша. Язык» [3, № 887]. 

Сустракаюца загадкі пра язык, у якіх прысутнічаюць два дэнататы, вербалізаваныя ў 
зааморфных вобразах: «Поўны хлявец белых авец, а пасярэдзіне мархалец. Язык і зубы» 
[3, № 893]; «Поўны хлеў авец і адзін баран бляець. Язык за зубамі [3, № 894]; «Поўны хлявец 
авец, а пасярэдзіне чырвоны баран. Зубы і язык» [3, № 897]. Пры гэтым метафарычна 
адзначаецца лакатыўная прыкмета, месца знаходжання загаданага дэнатата (хлявец) і яго 
функцыянальная роля (бляець). 

Арнітаморфны і зааморфны коды актыўна выкарыстоўваюцца ў асобных загадках пра 
зубы: «Повен хлявец белых авец. Зубы» [3, № 899]; «Поўны падпечак белых авечак. Зубы ў 
роце» [3, № 902]; «Поўны рот белых галубоў. Зубы» [3, № 904]; «Поўна хата вераб’ёў. Зубы» 
[3, № 906]; «З-пад печкі куры белыя глядзяць. Зубы» [3, № 915]; «Каля прарубы стаяць белы 
галубы. Зубы» [3, № 919]. Ролю лакалізацыі зашыфраванага прадмета тут выконваюць 
метафарызаваныя намінацыі хлявец, падпечак, хата, праруба, якія спрыяюць разгорнутай 
дэскрыпцыі дэнатата. 

Пры метафарычным мадэляванні зместу некаторых загадак пра вочы 
выкарыстоўваецца антрапаморфны код: «Цераз дарогу два браты жывуць і адзін аднаго не 
бачаць. Вочы» [3, № 932]; «Цераз мяжу дзве сястры жывуць, а адна к другой у госці не 
ходзяць. Вочы» [3, № 940]. Для падкрэслівання істотнай характарыстыкі дэнатата – 
адасобленасць (не сутыкаюцца) – у гэтых загадках у якасці субстытутаў загаданага аб’екта 
называюцца блізкароднасныя асобы – брат, сястра, якія тым не менш не могуць сустрэцца. 
У іншых загадках пра вочы апісваецца іх памер, форма і здольнасць успрымаць знешні свет 
на вялікай адлегласці: «Маленькае, кругленькае да неба дакінеш (дакіне). Вока» [3, № 944]; 
«Маленькі, кругленькі, як махне, дык да неба дамахне. Вока» [3, № 949], адлюстроўваецца 
структура вока: «Чорны з чорным стыкаюцца, а голы ў сярэдзіну хаваецца. Вока» [3, № 955]; 
паказваецца адна з яго функцый – слёзавыдзяленне: «Кругла, гарбата, навокал махната, 
прыйдзе бяда – пацячэ вада. Вока» [3, № 963]. 

Арыгінальнай з’яўляецца загадка пра вуха, у якой выкарыстоўваецца метафарычнае 
апрадмечванне гэтага органа слыху і апісваецца яго знешняя будова: «Плоскенька дошчачка, па 
краях абшывачка, ды пасярэдзіне дзірачка. Вуха» [3, № 966] і загадка пра нос, што даволі вобразна 
падкрэслівае яго размяшчэнне на твары: «Між двух свяціл я пасярэдзіне адзін. Нос» [3, № 967]. 

Антрапаморфныя метафары і колькасная характарыстака загаданага прадмета 
характэрны для загадак пра пальцы на руках і нагах чалавека: «Дзве маткі маюць пяць 
сыноў, а кожны з іх аднаго імя. Рукі і пальцы» [3, № 977]; «Пяць братоў у адну ноч 
нарадзіліся, а ростам не роўны. Пальцы» [3, № 975]. Антрапаморфныя метафары ў загадках 
пра ногі падкрэсліваюць таксама знешні выгляд і пазіцыю зашыфраванага дэнатата: «Што за 
жывіна: ззаду жывот, а спераду спіна. Нага» [3, № 986]; «Прыйшоў госць ды пад лаву шусь. 
Ногі» [3, № 988]. Некалькі нечаканай з’яўляецца плеанастычная асацыяцыя ў загадцы пра 
рукі: «У кішэню жывое мяса кладуць. Рука» [3, № 985]. 

Падабенства знешняга выгляду, формы і размяшчэнне зашыфраванага дэнатата 
ўласціва для загадкі пра пуп: «Сярод балота чарка. Пуп» [3, № 972]. 

Асобныя загадкі прысвечаны ўнутраным органам чалавека. У іх таксама 
выкарыстоўваецца антрапаморфны код: «Маленькі работнік шмат гадоў працаваў, ніколі не 
спаў, толькі адзін раз працаваць перастаў – і навек прапаў. Сэрца» [3, № 968]; каламбурна 
абыгрываецца мнагазначнасць слова: «Без агню, а варыць. Страўнік» [3, № 970]. 

У прааналізаваных загадках пра чавека даволі часта ўжываюцца аказіяналізмы, якія надаюць 
выказванню арыгінальную манеру выражэння думкі, «ажыўляюць» унутраную форму слова, 
ствараюць разнастайныя асацыяцыі і выконваюць ролю своеасаблівай падказкі для разгадкі. 

Аказіяналізмы ў загадках пра чалавека з’яўляюцца субстантыўнымі аддзеяслоўнымі 
суфіксальнымі дэрыватамі. Яны ствараюць метафарычныя вобразы, якія ўвасабляюць загаданы 
прадмет паводле выконваемага ім дзеяння: хадулі (ногі), махалкі (рукі), зявалка, хапай (рот), 
міргалкі, лятаркі, глядун, маргай (вочы), шатун (галава), сапун, шмаргай (нос). Асобныя 
субстантыўныя аказіяналізмы ўтвораны ад гукапераймальных слоў: талалай, тарарай. 

Такім чынам, беларускія загадкі, прысвечаныя вобразу чалавека, займаюць адметнае 
месца ў агульнай сістэме народных загадак. Яны маюць арыгінальную слоўна-вобразную 
форму выражэння зместу, вызначаюцца яскравай выяўленчай выразнасцю і экспрэсіўнасцю. 
Асновай структурна-семантычнага мадэлявання загадак пра чалавека з’яўляецца 
метафарызацыя іх семантыкі, якая ўключае разнастайныя коды – антрапаморфны, зааморфны, 
арнітаморфны, фітаморфны і рэчыўны. Іншасказальныя вобразы, якія выкарыстоўваюцца ў 
дыскурсе беларускіх народных загадак пра чалавека і з’яўляюцца семантычнымі эквівалентамі, 
субстытутамі  зашыфравага дэнатата, даволі разнастайныя і ўзяты з паўсядзённага народнага 
жыцця. Слоўна-вобразныя сродкі ў загадках адыгрываюць, акрамя выяўленча-выразнай, 
пазнавальную ролю – з’яўляюцца свайго роду падказкамі ў разгадванні. 

